
Carl Ahlrichs – Schandarm* Meyer 

 

In de fievtiger bit to de sesstiger Jahren, do harren wi Kinner noch 

bannig Respekt vör meest all Lüü, de al wat oller wassen. Un de 

grootste Respekt, daar kunnst al van Nood* proten, vör de 

Schandarms, de kwammen futt na de leve Gott. Dat beste was na uns 

Menen, man gung hör to de Padd ut, well weet, wat de noch so in d’ 

Kopp harren, denn haast* alltied harren wi wat utfreten, of tominnsten 

kreeg man en slecht Geweten, sobold as man een van de Minsken in hör 

staatske* Uniförm to sehn kreeg. Denn heetde dat, en grote Boog 

slaan. 

Man so, as dat dann in dat echte Leven smaals* is, of un an kreeg man 

hum neet froh genoog in d’ Luur. 

So gung dat ok Jürgen un mi. Schandarm Meyer, de sük bi Froo 

Gröönacker in d’ Tabackladen mit sien Dagesquantum* Zigarren 

indeckt harr, wull nettakkeraat* up ’t Rad stappen, as Jürgen un ik mit 

twee Mann up een Rad van de Risiusstraat in de Neje Straat inbogen. 

Mit en Stimm, de hoogamtlich klung, un en Wiesfinger*, de sük as en 

Haak* up sük to beweegde, gaff he Örder: „Hierher, ihr Bagaluten!” 

Mit de Mütz in de Hand stunnen wi vör hum un plitsch platsch harren 

wi en Slag an de Beck* kregen. 

„Ji weten, waarför ji de kregen hebben?” 

„Ja, wi satten mit twee Mann up een Rad.” 

„Nee, de gaff dat daarför, dat ji beid Unnösels* jo hebben snappen 

laten. Un nu haut of, ehrdat ik mi dat anners overlegg!” 

Wi sachen to, dat wi de Schandarm mögelks gau* to ‘t Gesicht ut 

kwammen, een up ’t Rad un de anner in Zuckeldrafft* d’rtegen. De 

komende Dagen wassen besett mit de Gedank: Hett Schandarm Meyer 

nu woll wat vertellt of neet? Se truffen sük doch elke Week een of 

tweemaal bi Geerd, in ‘t Weertshuus Waidmannsheil, to en 

Fieravendbeer. 

Jahren later stunnen wi, de jungerder Generation, ok bi Geerd an de 

Tresen, un hen un weer stunn daar mit uns Schandarm Meyer. Uns was 

dat Fliet un Her*, daarför to sörgen, dat he seker na Huus kwamm, 

wenn he eenmaal in ‘t Jahr sien Rappel* kreeg. 

 

Vokabels: 

Schandarm = Polizist  

Nood = Angst 

Haast = fast (beinahe) 

staatske = stattliche 

smaals = in der Regel 

Dagesquantum = Tagesration 

nettakkeraat = gerade (soeben) 

Wiesfinger = Zeigefinger 

Haak = Haken 

Beck = Klappe (ugs. für Mund) 

Unnösels = Flegel 

gau = schnell 

Zuckeldrafft = langsamer Laufschritt, Trab 

Fliet un Her = Anliegen/Ehrensache 

Rappel = Marotte 

 

Zum Nachschlagen weiterer Vokabeln empfehlen wir das Plattdeutsch-

Hochdeutsche Online-Wörterbuch der Ostfriesischen Landschaft: 

 

www.platt-wb.de 
 

 

 


